
Shivaproktam Vishveshvarajyotirlingarchanopadesham

శివప్రోక్తం   విశ్వేశ్వరజ్యోతిర్లిఙ్గార్చనోపదేశమ్ 

(శివరహస్యాన్తర్గతే  ఉగ్రాఖ్యే )
శ్రీశివః  (ఉవాచ)
పూజ్యతే ధ్యాయతే నిత్యం లిఙ్గం  విశ్వేశ్వరాభిధమ్ ।
వేదోపనిషదాం సారో లిఙ్గరూపముపాశ్రితః   ॥ ౨౨౫॥
విశ్వేశ్వరాభిధం ప్రాప్య  కాశ్యాం తిష్ఠతి  సర్వదా ।
విశ్వేశ్వరాఖ్యా జిహ్వాగ్రే చిత్తే  విశ్వేశ్వరస్మృతిః ॥ ౨౨౬॥
విశ్వేశ్వరార్చనం హస్తే యస్య తస్య న యాతనాః ।
విశ్వేశ్వరం విలాసేనాప్యేకదా వీక్ష్య సాదరమ్ ॥ ౨౨౭॥
న బిభేతి యమాగ్రేఽపి  కృతపాపోఽపి సర్వథా ।
యల్లిఙ్గం   పార్వతీ భక్త్యా బిల్వైఃసమ్పూజ్య  సాదరమ్ ॥ ౨౨౮॥
ముదితాభూత్తదేవేదం లిఙ్గం  విశ్వేశ్వరాభిధమ్ ।
యాగదానాదిధర్మాణాం ఫలం యల్లిఙ్గదర్శనమ్   ॥ ౨౨౯॥
తదేవేదం పరం జ్యోతిర్లిఙ్గం   విశ్వేశ్వరాభిధమ్ ।
యద్విశ్వేశ్వరలిఙ్గస్య  దర్శనం యమతర్జనమ్  ॥ ౨౩౦॥
తద్విశ్వేశ్వరలిఙ్గస్య  త్యాగో న మహతాం మతః ।
యద్విశ్వేశ్వరలిఙ్గస్య  దర్శనం పాపకర్షణమ్  ॥ ౨౩౧॥
తద్విశ్వేశ్వరలిఙ్గస్య  త్యాగో న మహతాం మతః ।
యద్విశ్వేశ్వరలిఙ్గస్య  భజనం మోక్షసాధనమ్ ॥ ౨౩౨॥
తద్విశ్వేశ్వరలిఙ్గస్య  త్యాగో న మహతాం మతః ।
స ఏవ వాజపేయాదిసర్వయాగఫలాశ్రయః  ॥ ౨౩౩॥
యః ప్రేక్షతే  హి విశ్వేశం చక్షుషా పక్ష్మపాతినా ।
స ఏవ గజదానాదిమహాదానవిచక్షణః ॥ ౨౩౪॥
యోదద్యాద్బిల్వజం పత్రం  లిఙ్గం  విశ్వేశ్వరాభిధే ।

స ఏవ సర్వధర్మాణాం తపసామపి సంశ్రయః  ॥ ౨౩౫॥
యోవ్యోమకేశం విశ్వేశం సవిశ్వాసముపాశ్రయేత్  ।
తావద్దుగర్జత్యఘకులం   కృతాన్తశ్చ భటైస్సహ  ॥ ౨౩౬॥
యావన్నాభ్యర్చ్యతే భక్త్యా లిఙ్గం  విశ్వేశ్వరాభిధమ్ ।
తావత్తిష్ఠతి  మర్త్యేషు ఘోరసంసారశ‍ృఙ్ఖలా  ॥ ౨౩౭॥
యావన్నాభ్యర్చితం భక్త్యా లిఙ్గం  విశ్వేశ్వరాభిధమ్ ।
తావద్దుఃఖాని  సర్వాణి భుజ్యన్తే మనుజైః  సదా ॥ ౨౩౮॥
యావన్నాభ్యర్చితం భక్త్యా లిఙ్గం  విశ్వేశ్వరాభిధమ్ ।
తావన్మరణసన్త్రాసస్తావజ్జన్మభయం   మహత్ ॥ ౨౩౯॥
యావన్నాభ్యర్చితం భక్త్యా లిఙ్గం  విశ్వేశ్వరాభిధమ్ ।
తాద్దుర్భగతా  తావన్నానారోగోద్భవం భయమ్ ॥ ౨౪౦॥
॥ ఇతి శివరహస్యాన్తర్గతే  శివప్రోక్తం   విశ్వేశ్వరజ్యోతిర్లిఙ్గార్చనోపదేశం   సమ్పూర్ణమ్  ॥
- ॥ శ్రీశివరహస్యమ్  । ఉగ్రాఖ్యః  సప్తమాంశః । అధ్యాయః ౨౯ శివగౌరీసంవాదే
కాశీప్రభావకథనమ్  । ౨౨౫-౨౪౦॥

- .. shrIshivarahasyam . ugrAkhyaH saptamAMshaH . adhyAyaH 29 shivagaurIsaMvAde

kAshIprabhAvakathanam . 225-240..

Notes:

Śiva శివ describes about the merits of worshiping the Viśveśvara Jyotirliṅga /

Viśveśvaraliṅga విశ్వేశ్వరజ్యోతిర్లిఙ్గ  / విశ్వేశ్వరలిఙ్గ at Kāśīకాశీ.

